
 

 

 

 

 

 

 

 

 
 
 
 
 
 
 
 
 
 
 
 
 



 Мырзатай ЖОЛДАСБЕКОВ, 
 қоғам қайраткері  
 

 Барымыз бен бағымызды бағалай білсек 
 
Ұлы Далада керегесін кең жайған бүкіл әлемге әйгілі сақ, ғұн, Түрік қағанаты 

секілді іргелі ұлыстардың да аталуы әртүрлі болғанымен, солардың бәрінің тегі бір, арғы 
заты Қазақ елі. Біз өзіміздің байтақ тарихымыз түгілі, бабаларымыздан қалған ұлан-ғайыр, 
рухани асыл мұраларымызға ие бола алмай жүрген халықпыз. Қарап отырсаңыз, қазақтың 
тарихы бірнеше жерден үзіліп қалған алтын арқанға, бірақ бір сөніп, бір жанған, тек өшіп 
қалмаған жанартауға ұқсайтын сияқты. Біз ұзына бойы тарихымызда небір қиын, қиямет 
қиындықтарды басымыздан кешкен, сан рет қирап, сан рет бой түзеген, салтанатты да 
өмір сүрген, хандары алтын тақта отырған, алтын сарайларда тұрған елміз. 

 
Енді міне, Тараз төрінде Қазақ хандығының 550 жылдығына орай 

ұйымдастырылған ұлы тойдың куәсі болдық. Бұл тарихи той елордамыз Астанадан бастау 
алып көне шаһарда жалғасуда. Хандық тойын мерекелеудің мәні мен маңызы зор. Бұл 
тойдың негізгі мақсаты – өскелең ұрпаққа қазақ хандығы бұдан бес жарым ғасыр бұрын 
шаңырақ көтерсе де, Еуразияның төсінде орнаған арғы дәуірдегі сақ, үйсін 
мемлекеттерінің, бергі замандағы Ұлы түрік қағандығы, Дешті Қыпшақ пен Алтын Орда 
мемлекеттерінің ұлы мұрагері екендігін таныту. Ұлттық идеяның өзегі – ұлт тарихында. 
Жәнібек пен Керей хандар құрып, одан кейінгі Қасым, Хақназар, Тәуекел, Есім, Жәңгір, 
Тәуке, Әбілқайыр, Абылай, Кенесары хандар басқарған Қазақ хандығының мұрагері – 
бүгінгі Қазақстан. Қазақ хандығының құрылуы, дамуы, Қазақ тарихының маңызды 
кезеңдерін қамту, сол арқылы ұлттық рухқа бас идіру – бүгінгінің міндеті. 

 
Ендігі жерде біз барымыз бен бағымызды бағалай білсек, жақсы мен жаманды 

саралай білсек, басымызға қонған осы бақтың қадіріне жете білсек деп ойлаймын.  


